
Shri Gananatha Stuti Devarshayakrita

ದೇವರ್ಷಯಕೃತಾ ಶ್ರೀಗಣನಾಥಸ್ತುತಿಃ

.. ಶ್ರೀಗಣೇಶಾಯ ನಮಃ ..
ದೇವರ್ಷಯಊಚುಃ .
ನಮಸ್ತೇಽಸ್ತು ಮಯೂರೇಶ ಸರ್ವಸಿದ್ಧಿಪ್ರದಾಯಕ .

ಜ್ಞಾನದಾತ್ರೇ ಸ್ವಭಕ್ತೇಭ್ಯಃ ಪಾಲಕಾಯ ನಮೋ ನಮಃ .. 8..
ಸ್ವಾನಂದವಾಸಿನೇ ತುಭ್ಯಂ ಪರಾತ್ಪರತರಾಯ ಚ .

ಢುಂಢಿರಾಜಾಯ ಸರ್ವೇಷಾಂ ಮಾತ್ರೇ ಪಿತ್ರೇ ನಮೋ ನಮಃ .. 9..
ಅನಾದಯೇ ಚ ಸರ್ವೇಷಾಂ ಪೂಜ್ಯಾಯ ಪರಮಾತ್ಮನೇ .

ಅನಂತಾನನಧಾರಾಯಾನಂತರೂಪಾಯ ತೇ ನಮಃ .. 10..
ಸಿದ್ಧಿಬುದ್ಧಿಪ್ರದಾತ್ರೇ ತೇ ಸಿದ್ಧಿಬುದ್ಧಿವರಾಯ ಚ .

ಜ್ಯೇಷ್ಠರಾಜಾಯ ಜ್ಯೇಷ್ಠೇಭ್ಯೋ ವರದಾಯ ನಮೋ ನಮಃ .. 11..
ತ್ರಿನೇತ್ರಾಯ ಚತುರ್ಬಾಹುಧರಾಯ ಕಂಜಪಾಣಯೇ .

ಮಹೋದರಾಯ ಸರ್ಪೇಶನಾಭಯೇ ತೇ ನಮೋ ನಮಃ .. 12..
ಮಾಯಾಶ್ರಯಾಯಮಾಯಾಯಾಶ್ಚಾಲಕಾಯ ವಿಲಾಸಿನೇ .

ಬ್ರಹ್ಮಣಾಂ ಬ್ರಹ್ಮರೂಪಾಯ ಗಣೇಶಾಯ ನಮೋ ನಮಃ .. 13..
ಏಕದಂತಾಯ ಸರ್ವಾದಿಪೂಜ್ಯಾಯ ಸರ್ವಮೂರ್ತಯೇ .

ಶೂರ್ಪಕರ್ಣಾಯಯೋಗಾಯ ಶಾಂತಿದಾಯ ನಮೋ ನಮಃ .. 14..
ಪೂರ್ವಾಂಗೇ ವಿಷ್ಣುರೂಪಾಯ ದಕ್ಷಿಣೇ ಶಂಕರಾತ್ಮನೇ .

ಪಶ್ಚಿಮೇ ಶಕ್ತಿದೇಹಾಯೋತ್ತರೇ ತೇ ಭಾನವೇ ನಮಃ .. 15..
ಕಿಂ ಸ್ತುವೀಮೋ ಮಯೂರೇಶಂ ಯತ್ರ ವೇದಾಶ್ಚಯೋಗಿನಃ .
ಶಾಂತಿಂ ಪ್ರಾಪ್ತಾ ವಿಶೇಷೇಣ ದೇವದೇವೇಶ ತೇ ನಮಃ .. 16..
ಚಿತ್ತಂ ಪಂಚವಿಧಂ ದೇವ ತತ್ರ ಮಾಯಾ ಭ್ರಮಾತ್ಮಿಕಾ .

ಚಿತ್ರಾ ಮಯೂರಸಂಜ್ಞಾ ಚ ನಮಸ್ತತ್ ಸ್ವಾಮಿನೇ ನಮಃ .. 17..
ಮಾಯಾ ಮಯೂರವಾಚ್ಯಾ ತು ತತ್ರ ಖೇಲಕರೋ ಭವಾನ್ .

ಮಯೂರೇಶ ಇತಿ ಖ್ಯಾತಃ ಸಾಕ್ಷಾದ್ ದೃಷ್ಟೋ ನ ಸಂಶಯಃ .. 18..
ಜನ್ಮ ಧನ್ಯಂ ವಯೋ ವಿದ್ಯಾ ತಪೋ ಜ್ಞಾನಾದಿಕಂ ಪರಂ .

ತವಾಂಘ್ರಿದರ್ಶನಾನ್ನಾಥ ಕೃತಕೃತ್ಯಾ ಭವಾಮಹೇ .. 19..

ದೇವರ್ಷಯಕೃತಾ ಶ್ರೀಗಣನಾಥಸ್ತುತಿಃ

ಏವಂ ತಂ ನನೃತುಃ ಸ್ತುತ್ವಾ ಭಕ್ತ್ಯಾ ಸಾಶ್ರುವಿಲೋಚನಾಃ .
ಸರೋಮಾಂಚಾ ಮಯೂರೇಶ ಜಯೇತಿ ಹ್ಯಬ್ರುವನ್ ಪ್ರಭುಂ .. 20..

ಜಗಾದ ಗಣನಾಥಶ್ಚ ತತಸ್ತಾನ್ ಭಕ್ತಿಭಾವಿತಃ .
ವರಾನ್ ವೃಣುತ ದಾಸ್ಯಾಮಿ ದೇವೇಶಾ ಭಕ್ತಿಯಂತ್ರಿತಃ .. 21..
(ಫಲಶ್ರುತಿಃ)
ಭವದ್ಭಿರ್ಯತ್ ಕೃತಂ ಸ್ತೋತ್ರಂ ಮದೀಯಂ ಸರ್ವಸಿದ್ಧಿದಂ .

ಭವಿಷ್ಯತಿ ಸದಾ ಭಕ್ತಿದಾಯಕಂ ಪಠತೇ ಪರಂ .. 22..

ಯಂಯಮಿಚ್ಛತಿ ತಂ ತಂ ತು ದಾಸ್ಯಾಮಿ ಹರ್ಷಸಂಯುತಃ .
ಪಠೇದ್ವಾ ಶೃಣುಯಾಚ್ಚೇದ್ವಾ ಮತ್ಪ್ರಿಯಃ ಸ ನರೋ ಭವೇತ್ .. 23..

ಇತಿ ದೇವರ್ಷಯಕೃತಾ ಶ್ರೀಗಣನಾಥಸ್ತುತಿಃ ಸಂಪೂರ್ಣಾ ..

- ..ಮುದ್ಗಲಪುರಾಣಂ ಷಷ್ಟಃ ಖಂಡಃ .ಅಧ್ಯಾಯಃ 31 . 6.31 8-23..

- .. mudgalapurANaM ShaShTaH khaNDaH . adhyAyaH 31 . 6.31 8-23..

